თემა 10
მითრაიზმი და ქრისტიანობა. მითრას კულტის გამოძახილები საქართველოში
ალექსანდრე მაკედონელის თავდასხმებმა ძირეულად შეცვალა პოლიტიკური და რელიგიური ვითარება აღმოსავლეთში. იმპერიაში სხვადასხვა კულტურულ-რელიგიური ტრადიციების აღრევამ წარმოშვა უამრავი სინკრეტული კულტი და რელიგია და გამოიწვია სულიერი კრიზისი. ამ სიტუაციიდან ერთადერთი გამოსავალი იყო ისეთი რელიგიის აღმოცენება, რომელიც მთელ იმპერიას გააერთიანებდა. ამ პრივილეგიისთვის დიდხანს იბრძოდნენ მითრაიზმი და ქრისტიანობა („ქრისტე - მითრას მეტოქე“) და საბოლოოდ ამ ბრძოლაში მითრაიზმი დამარცხდა. მიზეზები:

1. ისტორიული კონტექსტი: ირანთან ომში მყოფი რომის იმპერიისთვის ირანული წარმოშობის მითრაიზმის სახელმწიფო რელიგიად გამოცხადება ირანის წინაშე პოლიტიკურ თუ არა, რელიგიურ კაპიტულაციას ნიშნავდა. ამიტომ კეისრებმა თავიანთი ჰეგემონიის გასამყარებლად ქრისტიანობა, როგორც დამატებითი ძალა, გამოიყენეს.

2. რიტუალური მხარე: მითრაიზმის რთული რიტუალები და ცერემონიები, მისი ჩაკეტილი და ელიტარული ხასიათი, რაც გამორიცხავდა, მაგალითად, რიტუალებში ქალების მონაწილეობას, ხელს უშლიდა მის პოპულარობას ხალხში.
3. მითრაიზმის შეუწყნარებლობას ცოდვისადმი, ტყუილისადმი (ორივე უპატიებელ ცოდვად ითვლება) დაუპირისპირდა ქრისტიანული შემწყნარებლობის, ცოდვის მონანიების და ამ გზით სულის გადარჩენის იდეა. ასევე ქრისტიანობის საკმაოდ ლიოალური დამოკიდებულება იგივე ტყუილისადმი - კეთილი ტყუილის კონცეფცია. 

ახალი რელიგიით ძველის ჩანაცვლების შედარებით უმტკივნეულო პროცესს ხელი შეუწყო იმ გარემოებამ, რომ მათ შორის ბევრი თეოლოგიური თუ რიტუალური მსგავსებაა, რომ არაფერი ვთქვათ მითრასა და ქრისტეს ბიოგრაფიულ თუ მსოფლმხედველობრივ  თანხვედრაზე.
თეოლოგიური მსგავსება.
1. ორივე აგებულია დუალისტურ პრინციპზე: მითრაიზმში დაპირისპირებული წყვილია აჰურა მაზდა და აჰრიმანი, ხოლო ქრისტიანობაში - ღმერთი და სატანა.  სიკეთისა და ბოროტების ბრძოლაში ადამიანების დასახმარებლად აჰურა მაზდაც და  მამა ღმერთიც ამ ქვეყნად მოავლენენ თავიანთ მხოლოდშობილ ვაჟებს - მითრას და  ქრისტეს.
2. მითრაც და ქრისტეც შუამავლები არიან ღმერთსა და ადამიანებს შორის და ორივე ამ ქვეყნად მამის ნების აღსასრულებლად მოდის: „გარდამოვხედ ზეცით არა რათა ვყო ნება ჩემი, არამედ ნება მომავლინებელისა მამისა ჩემისა“.
3. მესიანური მომენტი: ორივე ამ ქვეყნად იმისთვის მოდის, რომ ადამიანები იხსნას ბოროტისაგან. 

4. კავშირი მზესთან და სინათლესთან: მითრა - „მზე-ღმერთი“, „ჰელიოს-მითრა“; ქრისტე - „მზე სიმართლისა“, „ნათელი ნათლისაგან“.

5. სულის უკვდავების იდეა: გარდაცვლილის სულის მოგზაურობა ციდან ცაზე, თითოეულში განსაწმენდელის გავლა და ბოლო ცაზე ასვლის წინ უკანასკნელ სამსჯავროზე მისი საქმეების სასწორზე აწონვა. ქრისტიანულ აპოკრიფებში ხშირია ეს პასაჟი („ხილვა მაკარი მეგვიპტელისა“). 
6. მკვდრეთით აღდგომა მეორედ მოსვლის დღეს. მითრაიზმში: განკითხვის დღეს ჩამოვა მითრა ამქვეყნად, ადამიანებს მკვდრეთით აღადგენს და ცოდვილებსა და უცოდველებს განაცალკევებს. მერე მითრა სამყაროს მოუვლენს ცეცხლს, რომელშიც ბოროტი ძალები შთაინთქმებიან. ქვეყანა ცეცხლით განიწმინდება და გადარჩენილებისთვის დადგება მარადიული ნეტარება. ქრისტიანობაში:  მეორედ მოსვლის წინ ანგელოზთა საყვირის ხმაზე აღსდგებიან მკვდრები. ზეციდან ჩამოვა ქრისტე, დაჯდება სამსჯავროზე და განაცალკევებს მართლებს (სამოთხეში) და ბოროტებს (ჯოჯოხეთში). აქაც ქვეყანა ცეცხლით განიწმინდება: „დღესა მას ტანი წარხდნენ, ცეცხლში დაიწვნენ და დადდნენ“. 

7. მითრა - მეომარი ღმერთი, ქრისტე - „კეთილი მხედარი“.

ღვთისმსახურებრივი მსგავსება.
1. რიტუალები - მუდმივი ლოცვა, მარხვა, თავშეკავებული ცხოვრება, ასკეტიზმი. ღვთისმსახურების დროს მუსიკა და გალობა.

2. სალოცავი ტაძარი - ეკლესია და მითრეუმი. ორივეგან საკურთხეველში ღმერთების - მითრასა და ქრისტეს გამოსახულებებია და მათ წინ დაუშრეტელი ცეცხლი ანთია. 

3. ტაძარში შესვლის წინ წმინდა წყალში ხელის ჩაყოფა, ჯვარის გარდასახვა. ლოცვა პირით აღმოსავლეთისკენ.
4. ზიარების რიტუალი:  მითრაისტები წმინდა ტრაპეზის დროს ღვინოს და წყალს ურევენ და მორწმუნეებს მასში ჩაწობილი პურით აზიარებენ. ზიარებას ორგანვე წინ უსწრებს მარხვა. განსხვავებაა ევქარიის საკითხში: ქრისტიანობაში ზიარების დროს უსისხლო მსხვერპლშეწირვაა, რადგან ლიტურგიის დროს პური და ღვინო სიმბოლიზირებს ქრისტეს ხორცსა და სისხლს. ხოლო მითრაიზმში სისხლიანი მსხვერპლშეწირვაა, რადგან რეალური ცხოველის სისხლი და ხორცი გამოიყენება.
5. მითრაისტური საზოგადოება: 10 წევრისგან შემდგარი საბჭო. ანალოგია კათოლიკური დეკანატი (აქედან სიტყვა დეკანი). იერარქიის მწვერვალი: მითრაიზმში მამათა მამა ანუ პაპ-ი და კათოლიკურ ეკლესიაში პაპი.

6. სამღვდელოების სამოსი: გრძელი მოსასხამი, წითელი ჩექმები, მაღალი ქუდი.

7. საქონლის მსხვერპლშეწირვა.

8. დასვენების დღე კვირა. 
9. მითრაიზმში ადამიანის გარდაცვალების შემდეგ 40 დღიანი ლოცვა და სულის მოსახსენებელი ცერემონიალი იმართება. მე-40 დღეს კი იხსნილებენ შეძახილით: „გიხაროდენ, თქვენი ღმერთი მკვდრეთით აღსდგა. დაე, მისმა ტანჯვამ გიხსნათ თქვენ“.

მითრასა და ქრისტეს ბიოგრაფიული მსგავსება.
1. დაბადების დღე 25 დეკემბერი, რაც იულიუსის კალენდრით მზის დაბადების დღეა, რადგან ამ დღიდან მზე ძალას იკრებს და დღე მატულობს. ამიტომ 25 დეკემბერს ბევრი ღმერთის დაბადების დღეა: ადონისი, ატისი, აგნი, აპოლონი.
2. შობის ლეგენდები: დაბადება გამოქვაბულში და მწყემსების თაყვანისცემა.

3. მითრას ნადიმი და ქრისტეს საიდუმლო სერობა.

4. ცად ამაღლება.
5. მეორედ მოსვლა უკანასკნელი სამსჯავროსათვის. 

მითრას კულტის გამოძახილები საქართველოში
თუმცა ქართულ ღვთაებათა პანთეონში ასეთი სახელის ღვთაება არ გვხვდება, მაგრამ დღესდღეობით დადასტურებულია, რომ მითრას კულტი გავრცელებული იყო საქართველოში, რასაც არაერთი არქეოლოგიური, ეთნოგრაფიული თუ წერილობით ძეგლი მოწმობს. 
ზადენის კულტი და მითრა.

ჯერ კიდევ ნიკო მარმა აღნიშნა და მერე გერმანელმა მეცნიერმა ოტო ფონ-ვეზენდოკმა გაიმეორა, რომ ზადენი, რომელიც „მოქცევაი ქართლისაის“ ცნობით არმაზის შემდეგ მნიშვნელობით მეორე ღვთაებაა, უნდა იყოს ავესტას „იაზატა“ ანუ სპარსული „იაზდან“, რაც კეთილ ღმერთს, უპირველეს ყოვლისა კი მითრას აღნიშნავს. ფონ-ვეზენდოკი თავის გამოკვლევაში „ქართული წარმართობის შესახებ“ წერს: „ქართული ზადენი მითრა უნდა იყოს, რადგან იბერიაში მიღებული იყო მზის ღვთაების თაყვანისცემა, ამიტომ არაფერი ეწინააღმდეგება იმას, რომ ჩვენ ეს ღვთაება დავინახოთ ზადენში, რომელიც ირანული მითრას შესატყვისი ღვთაება უნდა იყოს“. 
ამ მოსაზრებას იზიარებდა ს. მაკალათიაც, რომელიც ქართულ ზადენს მითრას სახესხვაობად თვლიდა. მისი აზრით, „ქრისტიანობის წინამორბედ კულტთა შორის ყველაზე პოპულარულმა მითრაიზმმა საქართველოში თავისი გავლენა ჰპოვა არმაზის და, განსაკუთრებით, ზადენის კულტში“. გ. ლორთქიფანიძე კი ამ ღვთაებების იკონოგრაფიულ მსგავსებაზე ამახვილებდა ყურადღებას და დასტურად მოჰყავდა უცნობი მემატიანეს ცნობა, რომლის მიხედვითაც ქრისტიანობის შემოღებამდე მცხეთაში იდგა არმაზის კერპი - ჩვენი წინაპრების მთავარი სალოცავი, რომელიც სეტყვითა და მეხისტეხით შეიმუსრა: „ვიხილე და აჰა დგა კაცი ერთი სპილენძისაი და ტანსა მისსა ეცუა ჯაჭვი ოქროისაი და ჩაფხუტი ოქროისაი და სამხარი ეხსნეს და ხელსა მისსა აქუნდა ხრმალი ლესული“. იკონოგრაფიულად ამ მხედრის აღწერა მართლაც მოგვაგონებს მითრას ცნობილ ბარელიეფებს (მოსასხამი, სამხარი, ჩაფხუტი და ხანჯალი), რამაც საშუალება მისცა მეცნიერს დაესკვნა, რომ მემატიანეს მიერ არმაზის სახელით მონათლული კერპი სინამდვილეში მითრას გამოსახულებას წარმოადგენდა. ეს მოსაზრება გაიზიარეს ნ. მარმა, ივ. ჯავახიშვილმა და ს. მაკალათიამ და ეს გარემოება მაზდეანობის ქართულ ნიადაგზე გადაგვარებით ახსნეს. 
ანთარის / აითარის კულტი და მითრა.

სამეგრელოსა და აფხაზეთში დღემდე სრულდება კეთილი ღვთაების ანთარის (აფხაზეთში აითარი) სალოცავი, რომელიც ოჯახის და შინაურ ცხოველთა ღვთაებად ითვლება. 

სამეგრელოში დიდმარხვის დასრულების ღამეს ასრულებენ სალოცავს „ჟინი ანთარი“. ამ დღეს კერაზე აცხობენ ოთხკუთხედი ფორმის ყველიან კვერს, რომელსაც ჯერ სუროს ფოთლებში ახვევენ და მერე ზედ ნაკვერჩხალს აყრიან. ვახშმის წინ ოჯახის უფროსი მამაკაცი მიდის კერასთან, კვერს ნაცარსა და სუროს აცლის, ოთხკუთხედ ნაჭრებად ტეხავს, ოჯახის წევრებს ურიგებს და თან სალოცავს ამბობს:

„ჟინი ანთარი, 

პანტენი გამორძგვილი, 

ჩქიმი ორინჯი სი ამიშინი...“

„ზეციურო ანთარი,

ბატონო-გამარჯვებულო,

ჩემი საქონელი შენ გაამრავლე!

ასობით ვიჭერდე და არაფერი აკლდებოდეს,

უშობელსა და ხბოიანს ვერ ვარჩევდე, ისე“.

აფხაზეთში ანთარი აითარ სახელით არის ცნობილი. როდესაც ნახირი კვდება, აფხაზები შემდეგი სიტყვებით ასაფლავებენ პირუტყვს:
„ვაი ტლახ!

აითარ ტლახ!

ეტლარ ჩოფჰარ,

ჩოფჰარ ეტლარ“.

ამ სიტყვების მნიშვნელობა დღეს უკვე აფხაზებსაც არ ესმით.

ღვთაება ანთარი მითრაიზმში ცნობილია და ის ავესტაშიც მოიხსენიება, როგორც იაზატა და აჰურა მაზდას შვილი. მითრას ციურ ეტლს სწორედ ცეცხლოვანი ღვთაება ანთარი მისდევს უკან. ანთარის კულტის არსებობა საქართველოში მითრას კულტის არსებობის  დამადასტურებელ არგუმენტად შეიძლება ჩაითვალოს.
წმ. გიორგის კულტი და მითრა.  

სამეცნიერო ლიტერატურაში დამკვიდრებულია მოსაზრება, რომ წმ.გიორგიმ ქართველი ხალხის წარმოდგენაში რომელიღაც წარმართობისდროინდელი ღვთაების ადგილი დაიკავა, მაგრამ მეცნიერები ვერ თანხმდებიან, თუ რომელი იყო ეს ღვთაება. ვესელოვსკი წმ. გიორგის მაზდეანობისდროინდელ ირანულ ღვთაებად თვლიდა, ა. ხახანაშვილი - ღვთაება მარსს უკავშირებდა, ივ ჯავახიშვილი კი მთვარის ღვთაებად მიიჩნევდა. ა გუშტმიდმა გამოთქვა მოსაზრება, რომ „წმ. გიორგი გაქრისტიანებული მითრაა“. ამ მოსაზრებამ დიდი კამათი გამოიწვია და მეცნიერების მიერ უარყოფილ იქნა. მაგრამ მას შემდეგ აღმოჩნდა მასალები, რომლებმაც მეცნიერები გუშტმიდის თეორიას მიუბრუნა:

1. წმ გიორგი წარმოშობით კაბადოკიელია, ანუ სწორედ იმ პროვინციიდან, რომელიც რეგიონში მითრაიზმის განვითარების უმნიშვნელოვანესი ცენტრი იყო.

2. როგორც წმ. გიორგი, ისე მითრა სახელგანთქმული მეომრები არიან და მათი სამხედრო აღკაზმულობაც იდენტურია: თეთრი ცხენი, თავზე ჩაფხუტი, ხელში შუბი (ხმალი). 
3. ორივე ღვთაება ხართან არის დაკავშირებული. წმ. გიორგის ხართან კავშირი როგორც ჰაგიოგრაფიულ-აპოკრიფულ ლიტერატურაში, ისე ხალხურ ლეგენდებში გვხვდება: წმ. გიორგი თავისი მარტვილობის პერიოდში თეოპასტეს აპოვნინებს დაკარგულ ხარს, რომელიც მკვდარი აღმოჩნდება და გაუცოცხლებს. თეოპასტე წმ. გიორგის ხარს შესწირავს და მას შემდეგ მისთვის ხარით მსხვერპლშეწირვა დაწესდება. დღესაც მთელ საქართველოში, განსაკუთრებით გერსა და ილორში, წმ. გიორგის დღეობა ხარის მსხვერპლშეწირვით სრულდება. ხარის მსხვერპლშეწირვა და ხალხისთვის მისი ხორცის დარიგება მიღებული იყო მითრაისტურ საზოგადოებაშიც.
წმ. გიორგის ხართან დაკავშირებული კიდევ ერთი ლეგენდა მიეწერება: 20 ნოემბერს წმ. გიორგი ხარს იპარავს, ილორის ეკლესიაში მიჰყავს და იქ ამწყვდევს. მერე ის ხარს კლავს და მის ხორცს იქ შეკრებილ ხალხს უნაწილებს. ანალოგია: მითრას ლეგენდებშიც მითრა ხარს იჭერს და გამოქვაბულში ამწყვდევს. ხალხში წმ. გიორგი „ხარიპარიას“ სახელით არის ცნობილი. მითრაისტურ ლიტერატურაშიც მითრას ერთ-ერთ ეპითეტად „ხარიპარია“ სახელდება (ი. ბორიჩევსკი, „მითრაიზმი და ქრისტიანობა“). 
დიდია მსგავსება წმ. გიორგისა და მითრას მსხვერპლშეწირვის რიტუალებს შორის: ორივეგან სამსხვერპლო ხარია. აი, ასე აღწერს არქანჯელო ლამბერტი ილორის წმ. გიორგის დღესასწაულზე ხარის შეწირვის რიტუალს: „წმ. გიორგის დღესასწაულს ძველი სტილით 20 ნოემბერს აღნიშნავენ. ხალხში გავრცელებული რწმენით, ამ დღეს ეს დიდებული მოწამე იპარავს ხარს და ღამით მიჰყავს ილორის ეკლესიაში. დღესასწაულის წინა ღამეს მთავარი დიდი ამალით მიდის ეკლესიაში და ყველას თანდასწრებით ბოქლომს ადებს ეკლესიის კარს. მეორე დილას კი, როცა კლიტეს მოხსნიან და ტაძარში შედიან, ხარი გალავნისა და ეკლესიის შუა ხვდებათ. ხალხს სჯერა, რომ ხარი იქ წმინდანმა მიიყვანა და ამის აღსანიშნავად რეკენ ზარებს და მას მადლობას სწირავენ. ხარის იერისა და ქცევის მიხედვით ხალხი მომავალს ჭვრეტს: თუ დაჭერის დროს გაძალიანდა, ე.ი. იმ წელს ომი იქნება; თუ ზურგზე წამოწოლილი და მტვერში ამოსვრილი იპოვეს, კარგი მოსავალი იქნება; თუ ხარი ცვრით დანამული დახვდებათ, წვიმიანი წელი იქნება, რაც ვენახისთვის კარგია; თუ ხარი თეთრი ან ჭრელია, კარგი ნიშანია, ხოლო თუ მოყვითალოა, სიკვდილიანობა იქნება. საბოლოოს , ხარს კლავენ, ხორცს მორწმუნეებს უნაწილებენ, ხოლო სისხლს განბანვისთის გამოიყენებენ. 
ხარის მსხვერპლშეწირვის რიტუალი სრულდება საქართველოს სხვა რეგიონებშიც: აფხაზები იკრიბებიან გამოქვაბულ ოგინში, კლავენ თეთრ ხარს, ხორცს მლოცველებს უნაწილებენ, ძვლებს ცეცხლში წვავენ, ფერფლს კი მიწაში მარხავენ. ასეთივე რიტუალი ტარდება კახეთში აწყურის თეთრი გიორგის დღესასწაულზე 14 აგვისტოს. ხალხი ეკლესიის გარშემო შემოატარებდა თოკმობმულ ხარს, რომელსაც რქებზე ანთებული სანთლები ჰქონდა დამაგრებული. ხარის დაკვლის წინ ხალხი იძახდა: „დიდება შენს სასწაულ ძალას თეთრო გიორგი, რომ ხარმა ასე მალე იგრძნო შენი ძალა“. ამის შემდეგ ერთ ხელს ხარს პირზე აფარებდნენ და მეორე ხელით კისერში ხანჯალს ასობდნენ. აშკარაა მითრაისტური ტაუროქტონიის გამოძახილი. 
განსაკუთრებული აღნიშვნის ღირსია ლომისის წმინდა გიორგი, რომელიც მლეთაშია და ხარ ლომას სახელით არის ცნობილი. ხალხური გადმოცემებით, ლომისის წმ. გიორგი იყო ხორასნიდან (ანუ მითრას საშობლოდან) და თეთრ ხარ ლომას რქაზე მჯდარი შემოსულა საქართველოში.
მითრას კულტის გამოძახილები ქართულ ხალხურ დღესასწაულებში

მირსობის დღესასწაული სამეგრელოში, სვანეთსა და გურიაში.
დასავლეთ საქართველოში დღემდე შემორჩენილია წარმართული სალოცავი, რომელსაც მეგრელები „მირსობას“ ან „მისრობას“ ეძახიან, სვანები - „მეისარობას“, ხოლო გურულები - „მოისარობას“. მირსობას მეგრელები დიდმარხვის დაწყებამდე აღნიშნავენ. ამ დღისთვის ასუქებენ ღორს, რომელსაც „ომირსე“ ჰქვია. ხუთშაბათ დღეს ოჯახის უფროსი ამ ღორს კერის გარშემო შემოატარებს შემდეგი სიტყვებით:

„დღეს მირსობის მობრძანებავ!

მე და ჩემ ცოლ-შვილს ბედი მოგვეცი, 

ბედნიერად გვამყოფე,

ყოველი ალიანი და ჩალიანი განგვიქარვე,

ყოველი ავი გზისგან, 

წყლისგან დაგვიცავი, 

შენ, სახელდალოცვილო!“.

შემდეგ დიასახლისი ოჯახის თითოეული წევრისთვის ხარშავს ორ კვერცხს და აცხობს ორ კვერს. ყველანი მათ კუთვნილ კვერსა და კვერცხს თვალზე იფარებენ, თან ტრიალებენ და ლოცვას წარმოთქვამენ:
„წმინდა მირსა,

დღეს ვლოცულობ

ჩემი თვალის სიმრთელისთვის კვერცხით და კვერით...“.

ლოცვის დასრულებისთანავე კვერცხს და კვერს ჭამენ. მირსობის რიტუალი შემორჩენილია მთიანი სამეგრელოს სამ სოფელში: გოდოგანში, გარახაში და ჯუმითში. მირსობაზე ამ სოფლებში იმართება ხატობა, რომელსაც „ჯეგე მისარონი“ ჰქვია. დაახლოებით ასევე აღნიშნავენ მირსობას სვანეთსა და გურიაშიც.

მეგრულ-სვანურ-გურული მირსობის ღვთაების ანალოგია მითრასთან:

1. ღვთაებების სახელების - მითრა და მირსა - ეტიმოლოგიური მსგავსება;

2. მითრა აჰურა მაზდას თვალად იწოდებოდა და მის მიმდევრებს თვალის სიმრთელეს უნარჩუნებდა. ქართული მირსაც თვალის სიმრთელის ღვთაებაა.
3. კვერცხი, როგორც სიცოცხლის სიმბოლო, მითრას სიმბოლოს წარმოადგენდა, რაც ვედებშიც ფიქსირდება.  კვერცხის საკულტო ფუნქცია მირსობის დღესასწაულზეც დასტურდება. 

4. აშკარაა ღორის საკულტო დანიშნულება მირსობის დღესასწაულზე. მითრაიზმშიც ღორის კულტი ძალიან მნიშვნელოვანია. ავესტას მიხედვით, როდესაც მითრა ბოროტი ძალების დასათრგუნად ეტლით მიემართებოდა, მას წინ მიუძღოდნენ ომის ღმერთი ვერეთრაგნა და ღვთაება „ბრძენთა ფიცი“, რომელთაც გარეული ღორის იერი ჰქონდათ და თავიანთი ეშვებით ბოროტ ძალებს მუსრავდნენ. ამიტომ მითრას ბარელიეფებზე (ტიროლში, ტრანსილვანიაში, მარსელში ნაპოვნ ბარელიეფებზე) სხვა ცხოველებთან ერთად გარეული ღორიც გამოისახებოდა.

5. საქართველოში მირსობის დღესასწაულს აღნიშნავდნენ თებერვალში, თვეში, რომელსაც ძველი ქართული წარმართული კალენდრის მიხედვით ერქვა „თვეი მიჰრაკისაი“ ანუ მითრას თვე.
ნოჩის ხუთშაბათობა ზემო რაჭაში.

ეს არის გაზაფხულის დღესასწაული. ამ დღემდე ოთხი თვით ადრე იწყებენ გოჭების გასუქებას. ბოლო კვირას მარხულობენ. დღესასწაულზე ოჯახის დიასახლისი ამზადებს საჭმელს,  ოჯახის უფროსი კი სანთლით ხელში ეკლესიაში მიდის. ლიტურგიის შემდეგ ის სახლში ბრუნდება, ჯერ ბაგაში საქონელს ნახულობს და ლოცავს, მერე სახლში შედის და სტუმრებს ეგებება. სუფრაზე მთავარი კერძი მოხარშული, შემწვარი და შებოლილი გოჭის ხორცია. 
ბოსლობა იმერეთში.

დღესასწაულამდე რამდენიმე დღით ადრე არ მუშაობენ, განსაკუთრებით აკრძალულია ძაფის დართვა (ხბო მახინჯი რომ არ დაიბადოს) და ფეხსაცმლის შეკეთება (ხბო რომ არ დაბრმავდეს). ოჯახის უფროსი საღამომდე მარხულობს და მერე ბავშვებთან ერთად ბოსელში მიდის. უფროს ბავშვს ხელში კვერცხი და პური უჭირავს, სხვებს - გოჭის ხორცი და ღვინის ტიკი. „ბოსილ, ბოსილ“ - ყვირიან ბავშვები. ოჯახის უფროსი ყველა პირუტყვთან სათითაოდ მიდის და ლოცულობს, განსაკუთრებით დიდხანს კი კამეჩთან ჩერდება. ის ყველა პირუტყვს კვერცხს აჩვენებს და კვერცხის სისავსეს და სიმრთელეს უსურვებს. მერე ყველანი სახლში ბრუნდებიან და ქეიფობენ.
არქეოლოგიური მასალა.
ორისა და არმაზის თასებზე გამოსახულ ცხენებს შ. ამირანაშვილი მითრას უკავშირებდა. ცხენის გამოსახულებიანი პინაკები აღმოჩნდა ზღუდერის სარკოფაგებში და ზაჰერის არხის განათხარებშიც. ზღუდერის სარკოფაგში ნაპოვნია პატარა ბრინჯაოს კერპის საცეცხლურიც.
სვეტიცხოვლის გალავანთან აღმოჩენილია რიტუალური ჭურჭელი, რომლის ყურებზე მითრას სახე და ატრიბუტებია გამოსახული: ოქროს მოსასხამი, ფრიგიული ქუდი და მზის ღვთაება. მითრას კვარცხლბეკის მარჯვნივ გამოსახულია ტახის ოქროს თავი, ხოლო მარცხნივ - მოოქროვილი ქურა. ეს ჭურჭელი საპკურებელი წყლის შესანახი უნდა ყოფილიყო. 
სამეგრელოში, სოფელ საჩინოში 1925 წელს აღმოჩნდა მითრას ბრინჯაოს ქანდაკება. მითრას ატრიბუტებიდან მასზე მხოლოდ ქუდი და მოსასხამის ნაწილია შემორჩენილი. 

2000 წელს ახალციხის რაიონის სოფელ კლდეში არქეოლოგიური გათხრების დროს აღმოაჩინეს მითრას გამოსახულებინი მინიატურული ტერაკოტული საკურთხეველი. იგი შედგება ბაზის, კორპუსის და კაპიტელისგან. ის ე.წ. საოჯახო საკურთხეველთა ტიპს განეკუთვნება. მეცნიერების დასკვნით, იგი ელინისტური ხანის ორიგინალის რომაული ასლი უნდა იყოს და I-II საუკუნეებით თარიღდება. საკურთხეველი ადგილზე ჩანს დამზადებული, რაზეც მიუთითებს თიხის შეფერილობა, რომელიც ადგილობრივი თიხის იდენტურია. საკურთხევლის ფასადზე გამოსახულია სცენა, რომელიც მითრას გმირობებიდან ერთ-ერთის - გველთან შერკინების ამსახველია. სოფელ კლდის საკურთხეველი ტიპოლოგიურად ყველაზე ახლოს ბერძნულ-რომაული ტიპის საკურთხევლებთან დგას, რაც იბერიის სამეფოს რომის იმპერიასთან კულტურულ და პოლიტიკურ კონტაქტზე მიუთითებს. 
ნუმიზმატიკური მასალა.

ურბნისის გათხრების დროს აღმოჩნდა ხუთი  გემა, რომლებზეც მითრაა გამოსახული. ოთხი მათგანი ბეჭდის თვლებად გამოყენებული ინტალიოებია, ხოლო მეხუთე სარდიონის ოვალური თვალია. მეცნიერები მინის ინტალიოებს  I-II საუკუნეებით ათარიღებენ, ხოლო სარდიონის გემას - III საუკუნით. ინტალიოზე მხედარია გამოსახული, რომლის წინ დგას კერპი, ხოლო უკან - სიცოცხლის ხე. მხედრის ზემოთ ორსავე მხარეს მზისა და ნახევარმთვარის გამოსახულებებია, მიწის პირზე კი გველია გამოსახული. იდენტური გემებია აღმოჩენილი ქუთაისსა და სამთავროშიც. 
საქართველოში მითრას კულტის არსებობაზე მიანიშნებს ქართულ წარმართულ კალენდარში მითრას თვის ანუ „თვეი მიჰრაკისაის“ არსებობა, რომელიც 19 თებერვლიდან 19 მარტამდე პერიოდს მოიცავს. თვის სახელწოდება შეთვისებულია ირანულიდან, სადაც ამ თვეს მიჰრაკან / მიჰრაგან ჰქვია. 
მითრას კულტის კვალი ჩანს ქართულ ონომასტიკონშიც, სადაც ბევრია მითრასთან დაკავშირებული თეოფორული სახელები: ფარსმან მეფის შვილს ერქვა მირდატი (იგივე მითრადატა), ქართლის პირველ ქრისტიან მეფეს - მირიანი (ფალ. მიჰრან), დედოფალს - მირანდუხტი და სხვა. აღსანიშნავია, რომ როგორც რომში  გამანადგურებელი მახვილი მითრას მისმა თაყვანისმცემელმა კონსტანტინემ ჩასცა, ისე ჩვენშიც მის ბატონობას ბოლო მოუღო მისი სახელის მატარებელმა მეფე მირიანმა. 
